
44

«O meschinn-a de mì, o me taggia o dïo,

»Aggiûtto, figge cäe, miæ d'acciappâlo!»

E Sorelle ghe cöran tûtte in gïo

Ma tant'é, no s'azzardan de toccâlo,

E lê a sbraggia ciû forte, a-o sbatte, a-o scrolla,

A ghe dà di pattoin, ma lê o no-a molla.

Finalmente sorella Rosalïa,

Ûn bello moneghin ciû fëo che l'aggio,

Veddendo che e compagne aveivan puïa

A se fa avanti lê tûtta coraggio,

A l'acciappa l'öxello, a gh'arve o becco,

e a ghe molla ûn scopasso bello secco.

Poi a torna a pösâlo in sciô baston,

Cö ûnn-a zunta de lecche e micellæ,

Mentre a Maddre a se mette in convulscion

E-e Sorelle son tûtte invexendæ

A çercâ pesse, binde, arnica, unguento,

E a fâla rinvegnî da-o svegnimento.

No vorrieivo però che se credesse

Che da-o so moddo de trattâ co-a gente,

O Loro pe natûra o battusesse,

O che o foîse, pe dïla, ûn'aççidente,

Mentre invece o l'ëa ûn tocco de cuggèlla

Che o n'aveiva mai fæto ûnn-a rattèlla.

